
СУСТРЭЧА 3 вядом ы м  
ПСТОРЫКАМ

I

Нядаўна на гістарычным факультэце адбы- 
лася сустрэча з вядомым беларускім гісторы- 
кам, дацэнтам кафедры гісторыі Беларусі ста- 
ражытнага часу і сярэдніх вякоў БДУ, адным з 
аўтараў вучэбнага дапаможніка для 9-га класа 
агульнаадукацыйнай школы Уладзімірам Ар- 
кадзьевічам Соснам. Мерапрыемства было ар- 
ганізавана навукова-даследчым аб’яд- 
наннем студэнтаў ГФ «Краязнавец». У.А.
Сосна распавёў пра свой шлях у навуку, 
праблемныя пытанні гісторыі Беларусі кан- 
ца XVIII -  першай паловы XIX ст.

Уладзімір Аркадзьевіч нарадзіўся 30 
лістапада 1951 года ў вёсцы Галяшонкі 
Смаргонскага раёнаў настаўніцкай сям’і. 
Цікавасць да гісторыі яму прывіў школь
ны настаўнік. Ды ці магло быць па-інша- 
му, калі ўлічыць, што У.А. Сосна пражы- 
ваў непадалёку ад Крэўскага замка, дзе 
вяршыліся гістарычныя лёсы ўсёй краі- 
ны.

Паспяхова скончыўшы гістарычны фа- 
культэт БДУ ў 1973 годзе, Уладзімір Ар- 
кадзьевіч па размеркаванні быў накіра- 
ваны ў Мядзельскую сярэднюю школу.
Там ён працаваў настаўнікам сусветнай 
гісторыі, але марыў выкладаць гісторыю 
Беларусі. На жаль, на тэты прадмет школьнай 
праграмай тады прадугледжвалася няшмат 
гадзін. Вывучаць жа і выкладаць гісторыю Бе- 
ларусі можна было на гістарычным факультэ
це. А для гэтага неабходна было скончыць 
аспірантуру.

Па рэкамендацыі загадчыка кафедры гісто- 
рыі БССР БДУ Лаўрэнція Сямёнавіча Абэцэ- 
дарскага У.А. Сосна стаў лабарантам, а праз 
нейкі час і аспірантам кафедры. У 1983 годзе 
ён абараніў кандыдацкую дысертацыю «Фарм- 
іраванне саслоўя дзяржаўных сялян на Бела- 
русі ў канцы XVIII -  першай палове XIX ст.».

Уладзімір Аркадзьевіч працаваў спачатку 
выкладчыкам гісторыі ў Беларускім дзяржаў- 
ным інстытуце народнай гаспадаркі, затым -  у 
БДУ, Рэспубліканскім інстытуце вышэйшай 
школы. Сярод соцень і тысяч студэнтаў, якія 
вучыліся ў яго, ёсць і тыя, хто абраў шлях

вучонага-гісторыка. У.А. Сосна падрыхтаваў 
трох кандыдатаў гістарычных навук.

Працуючы ва ўстановах вышэйшай адукацыі, 
немагчыма не займацца навуковай дзейнас- 
цю. Асноўныя тэмы, над якімі працуе даслед- 
чык, -  сялянскае пытанне і палітычнае жыццё

на беларускіх землях у апошняй трэці XVIII -  
першай палове XIX ст. Вынікам амаль пяцідзе- 
сяцігадовай працы Уладзіміра Аркадзьевіча 
стала больш за 200 прац: манаграфій, артыку- 
лаў, вучэбных дапаможнікаў. Асаблівым гона- 
рам для навукоўца з ’яўляецца праца над дапа- 
можнікам па гісторыі Беларусі, па якім сёння 
навучаюцца школьнікі.

Падчас выступу добрым словам У.А. Сосна 
прыгадаў свайго настаўніка Л.С. Абэцэдарска- 
га. Шмат хто лічыць яго галоўным стваральні- 
кам савецкіх міфаў па гісторыі Беларусь 
Выкладчык удакладніў: Абэцэдарскі быў та- 
ленавітым гісторыкам, неардынарнай асо- 
бай і адначасова чалавекам свайго складана- 
га часу, не стваральнікам міфаў, а ўмелым іх 
распаўсюджвальнікам. Прыгадаў навуковец 
добрым словам і Міколу Іванавіча Ермалові- 
ча. Яго ідэі, даследчыцкая праца і папуляры- 
затарская дзейнасць зрабілі значны ўнёсак у 
аднаўленне гістарычнай свядомасці белару- 
саў, выклікалі навуковую дыскусію па праб- 
леме ўтварэння Вялікага Княства Літоўскага. 
Уладзімір Аркадзьевіч у маладосці неаднара- 
зова бачыў і слухаў у электрычцы М.І. Ерма- 
ловіча, які накіроўваўся ў бібліятэку і распа- 
вядаў сваім спадарожнікам пра сапраўдную

гісторыю Бела
русь

Сярод цікавых 
пытанняў, якія за
давал! студэнты і 
на якія адказваў 
выкладчык, был! 
наступныя: у якім 
Віцебску жылося 
лепш: 1771-га ці 
1773-га года? На- 
колькі складана 
пісаць падручнікі? 
На што разлічвалі 
паўстанцы К. Калі- 
ноўскага і інш.

На жаль, часу 
адказаць на ўсе 

пытанні не хапіла. Таму спадзяёмся на новую 
сустрэчу з таленавітым беларускім гісторыкам.

Мікалай ПІВАВАР, 
кандыдат гістарычных навук, 

дацэнт кафедры гісторыі Беларусь 
Фота Аляксандра Машэўскага.


